Նախագիծ
Համաձայնագիր

Հայաստանի Հանրապետության կառավարության և Արգենտինյան 
Հանրապետության կառավարության միջև տնտեսական համագործակցության մասին

Հայաստանի Հանրապետության կառավարությունը և Արգենտինյան Հանրապետության կառավարությունը (հետագայում անվանվող` Կողմեր),
նպատակ ունենալով զարգացնել երկարամյա բարեկամական հարաբերությունները և համագործակցությունը երկու երկրների միջև,

ձգտելով փոխշահավետության հիման վրա զարգացնել և ամրապնդել նրանց տնտեսական համագործակցությունը,

համոզված լինելով, որ համապատասխան իրավական դաշտի ձևավորումը կնպաստի համագործակցության համար բարենպաստ պայմանների ստեղծմանը,

ղեկավարվելով իրենց ազգային օրենսդրության և միջազգային իրավունքի սկզբունքներով,

համաձայնվեցին հետևյալի մասին.
Հոդված 1

Առարկան

Կողմերը, իրենց ազգային օրենսդրության շրջանակներում, կնպաստեն տնտեսական համագործակցության փոխշահավետ կապերի ընդլայնմանն ու դիվերսիֆիկացմանը տնտեսական զարգացմանն առնչվող բոլոր ոլորտներում, հատկապես. 

1. երկկողմ տնտեսական համագործակցության զարգացմանն նպաստող գործունեության խթանման,

2. գործարար կապերի ստեղծման և ընդլայնման,

3. երկկողմ ներդրումների ընդլայնման դյուրացման և հատկապես` իրենց  երկրներում տնտեսական և ներդրումային հնարավորությունների ուսումնասիրման,

4. երկու երկրներում տնտեսական կապերի ամրապնդման նպատակով համագործակցության ուժեղացման միջոցով:

Հոդված 2

Տնտեսական համագործակցությունը

Կողմերը, իրենց տարածքներում գործող օրենսդրության համաձայն, պարտավորվում են խթանել և դյուրացնել 
համագործակցության ընդլայնումը ֆիզիկական և իրավաբանական անձանց միջև, ներառյալ` բիզնես-կազմակերպությունները, կազմավորումները և գործակալությունները: Այդ նպատակով նրանք համաձայնվեցին.

1. փոխանակել տեղեկատվություն տնտեսական զարգացման և երկկողմ առևտրի, ինչպես նաև տնտեսական ծրագրերի, կանխատեսումների և ռազմավարությունների վերաբերյալ,

2. միմյանց տեղեկացնել առևտրային տոնավաճառների, ցուցահանդեսների գործարար առաքելությունների և խթանմանն ուղղված այլ միջոցառումների վերաբերյալ,

3. դյուրացնել պետական ու մասնավոր հատվածի փորձագետների, ներդրողների և գործարար ներկայացուցիչների փոխանակումը,

4. հայտնաբերել երրորդ երկրներում հայաստանյան և արգենտինյան ընկերությունների կողմից համատեղ գործարարության զարգացման հնարավորությունները և աջակցել դրանց:

Հոդված 3

Համագործակցության ուղիները


Կողմերը կձգտեն ընդլայնել և ինտենսիվացնել իրենց համագործակցությունը հետևայլ միջոցներով.

ա/ տնտեսական զարգացման համար պատասխանատու` իրենց կառավարման մարմինների, մասնագիտական կազմակերպությունների, բիզնես միավորումների, առևտրաարդյունաբերական պալատների, տարածքային և տեղական միավորների միջև կապերի ամրապնդում, փոխադարձ հետաքրքրություն ներկայացնող տնտեսական բնույթի տեղեկատվության փոխանակման խթանում, ինչպես նաև տնտեսության մեջ ներգրավված իրենց ներկայացուցիչների կամ այլ պատվիրակությունների այցերի կազմակերպում,

բ/ երկու երկրների գործարար շրջանակների միջև նոր կապերի ստեղծման արագացում և սերտացում` անհատների և ընկերությունների այցերի, հանդիպումների և այլ միջոցով,

գ/ գործարար տեղեկատվության փոխանակում, տոնավաճառներին և ցուցահանդեսներին մասնակցության, ինչպես նաև սեմինարների, խորհրդակցությունների և գործարար համաժողովների կազմակերպման խթանում,

դ/ երկկողմ տնտեսական կապերում փոքր և միջին ձեռնարկությունների առավել մասնակցության խթանում,

ե/ երկկողմ հետաքրքրություն ներկայացնող ոլորտներում խորհրդատվության, մարքեթինգի և փորձագիտական ծառայությունների իրականացման գործում համագործակցության խթանում,

զ/ իրենց ֆինանսական մարմինների և բանկերի միջև ավելի սերտ համագործակցության խթանում,

է/ երկկողմ հետաքրքրություն ներկայացնող ոլորտներում միջտարածաշրջանային և միջազգային համագործակցության խթանում,

ը/ համագործակցություն երրորդ երկրների շուկաներում:

Հոդված 4
Համատեղ տնտեսական հանձնաժողով
1. Կողմերը կստեղծեն տնտեսական հարցերով համատեղ հայ-արգենտինյան Հանձնաժողով (այսուհետ` Հանձնաժողով), որը բաղկացած կլինի Կողմերի պետական մարմինների ներկայացուցիչներից:
2. Հանձնաժողովի նիստերը կանոնավոր անց են կացվելու Կողմերից յուրաքանչյուրի պահանջով, հաջորդականության սկզբունքով` Հայաստանի Հանրապետությունում և Արգենտինյան Հանրապետությունում:
3. Հանձնաժողովի նպատակները մասնավորապես ներառում են հետևյալը.

ա/ երկկողմ տնտեսական կապերի զարգացման քննարկում,

բ/ հետագա տնտեսական համագործակցության ընդլայնման նոր հնարավորությունների  նախանշում,
գ/ երկու երկրների ընկերությունների միջև տնտեսական համագործակցության համար պայմանների բարելավման ուղղությամբ առաջարկությունների նախապատրաստում,

դ/ սույն Համաձայնագրի կիրառման համար առաջարկությունների մշակում:

Հոդված 5
Փոփոխությունները
Անհրաժեշտության դեպքում սույն Համաձայնագրում կարող են փոփոխություններ կատարվել Կողմերի փոխադարձ համաձայնությամբ: Այդ փոփոխությունները կձևակերպվեն սույն Համաձայնագրի անբաժանելի մասը հանդիսացող առանձին Արձանագրություններով և ուժի մեջ կմտնեն սույն Համաձայնագրի 7-րդ Հոդվածով նախատեսված կարգով:
Հոդված 6
Վեճերի կարգավորումը
Սույն Համաձայնագրի դրույթների մեկնաբանման կամ իրականացման հետ կապված բոլոր վեճերը Կողմերի միջև կլուծվեն դիվանագիտական ուղիներով բանակցությունների միջոցով:

Հոդված 7

Եզրափակիչ դրույթները
1. Սույն Համաձայնագիրը  ուժի մեջ է մտնում Կողմերի` դրա ուժի մեջ մտնելու համար անհրաժեշտ ներպետական ընթացակարգերի կատարման մասին դիվանագիտական ուղիներով վերջին ծանուցագրի ստացման օրվանից:

2. Սույն Համաձայնագիրը կնքվում է անորոշ ժամկետով:

3. Պայմանավորվող Կողմերից յուրաքանչյուրը կարող է դադարեցնել սույն Համաձայնագրի գործողությունը` այդպիսի մտադրության մասին գրավոր ծանուցելով մյուս Պայմանավորվող Կողմին: Այդ դեպքում սույն Համաձայնագիրը ուժը կկորցնի Պայմանավորվող Կողմերից մեկի` այդպիսի ծանուցագիր ստանալուց 6 ամիս անց:

Կատարված է ___________քաղաքում ………. թ.........................., երկու բնօրինակով, յուրաքանչյուրը հայերեն, իսպաներեն և անգլերեն լեզուներով, ընդ որում բոլոր տեքստերը հավասարազոր են:

Սույն Համաձայնագրի մեկնաբանման ժամանակ տարաձայնությունների առաջացման դեպքում նախապատվությունը կտրվի անգլերեն լեզվով տեքստին:

	ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ԿՈՂՄԻՑ
	
	ԱՐԳԵՆՏԻՆՅԱՆ 
ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ  ԿՈՂՄԻՑ




